БОРУУЛААХ кэрэ туонатыгар оскуола үрүҥ тунал ыһыах ыста
Ахтан баран көрдөххө, төрөөбүт сирэм күөх айылҕа барахсан сүрэххэ күндүркүйэн, өссө ордук тупсан, киэркэйэн көстөр эбит. Күн ийэ көмүс мичээригэр сууламмыт сир тыыннаах хараҕа – сибэкки барахсан «Мин кэрэбин  көрөн, сырдыкка талаһыҥ, үтүөҕэ үмүөрүһүҥ дуу» диирдии намчы бэйэлэрэ ситэн, сириэдийэн туралларын көрүөххэ, эчи, кэрэтин. Дьикти кэм... Сүрэх сүүдүйүөх, санаа манньыйыах, дууһа сылаанньыах кэрэмэс кэмэ!.. Бэл тыа саҕатыгар үүммүт ол баараҕай тиит кытта бу кэрэҕэ абылаппыт курдук. Тыалга оргууй долгулдьуйа устар намыын лабаалара үйэлээх үтүөнү, бараммат саргыны уруйдаан, ураты истиҥник имнэнэллэр, соһуччу сылаастык имэрийсэ көрөллөр. Халлаан суһуктуйа сырдыыта, күлүм күннүүн тэҥҥэ ойон тахсан, бу кэрэни, бу умсулҕаннаах абылаҥы икки илиигинэн кууһан ылыаххын, кини солко чээлэй күөҕүгэр сууланан, күннээҕи түбүктэн арахсан, уу-нуһараҥнык нухарыйа түһэн, «санаа сиппэт ырааҕар, дууһа ылбат сырдыгар» кый ыраах көтүөххүн баҕараҕын. Бу кэрэттэн саамай мүөттээҕин, дьиктитин, нарынын-намчытын сүүйэн, сүүмэрдээн ылан, бар дьон сүрэҕэр хаһан да сөҕүөрүйбэт ДЬОЛ, ТАПТАЛ, УЙАҔАС САНАА кыымын күөдьүтүөххүн олуһун баҕаран кэлэҕин.
 Сахаларга сирэм күөххэ үктэннибит диэн өйдөбүл баар. Ол сиэри тутуһан, өбүгэлэрбит үтүө суолларын утумнаан, бэс ыйын 11 күнүгэр Боруулаах орто агрооскуолата «Чиргэл» оҕо сынньалаҥ базатыгар кэнчээри ыччаты сахалыы үгэскэ, сиэргэ-туомҥа иитэр, үлэ үтүө үгэстэригэр эрчийэр, айылҕалыын истимин күүһүрдэр сыаллаах уйгу-быйаҥ ыһыаҕы аан маҥнайгытын тэрийэн ыытта. Хас да күннээх уһун ардах кэнниттэн анаабыт курдук уу-нуһараҥ күн үүннэ. Төрөппүттэр, ыалдьыттар тэйиччи сири, мөлтөх суолу аахыбакка сарсыардаттан айаннаан,түһүлгэҕэ тоҕуоруһа муһуннулар. Сонун сиргэ харах хатанара үгүс буолааччы. Уурбут-туппут курдук оҥоһуулаах сэргэстэһэ турар икки дьоҕус дьиэ эбии тутуллубутун кэрэхсии көрдүм. Түһүлгэ ортотугар аныгылыы тупсаҕай быһыылаах сыана, Аар айылҕаҕа, Ийэ сиргэ сүгүрүйүү бэлиэтэ ытык сэргэ турбута – барыта ураты тыыны, эйгэни үөскэттэ. 

Саханы саха дэппит, өлбөт үөстээбит маанылаах сүөһүбүт – сылгы мэҥэһиилээх, оҕус көлүүрдээх, сахалыы таҥастаах дьон сэлэлии хаамаан киирэн, ыһыаҕы астылар. Эрэкэ-дьэрэкэ кыргыттар, эмдэй-сэмдэй уолаттар, хотун ийэлэр, эйэҕэс эбээлэр, амарах аҕалар сахалыы таҥас таҥныбыттара ыһыаҕы киэргэтэн, тупсаран биэрдэ. Ытыктанар ийэ, биһирэнэр эбэ, Боруулаах Далбар Хотуна Августина Слепцова сэттэ туруйа уоллаах, сэттэ кындыа кыталык кыыстаах киирэн, ытык сири алҕаата, аал уоту алаадьылаах кымыһынан күндүүлээтэ. Ыһыах алгыһын батыһа Валерий Стручков салайааччылаах фольклор бөлөҕүн оҕолоро хомуска дьүһүйдүлэр, сахалыы намыын ырыаны ыллаан дьиэрэттилэр. Саргылаах уйгу-быйаҥ ыһыаҕа саҕаламмытынан, өрөгөйдөөх үөрүү үрдээбитинэн нэһилиэк аҕа баһылыга В.С.Слепцов, ыһыаҕы көҕүлээн тэрийбит оскуола дириэктэрэ З.Н.Божедонова эҕэрдэ тыл эттилэр, бастыҥ үлэлээх учууталларга, үлэһиттэргэ, төрөппүттэргэ махтал, хайҕал сурук туттардылар. Салгыы Айталина Заборовская салайааччылаах Баатаҕайдаҕы Оҕо искусствотын оскуолатын «Дьөһөгөй оҕолоро» хомусчуттар ансаамбыла «Хотугу тыын» композицияны истиҥник оонньоон, хомус дьүрүскэн дорҕоонун бэлэхтээтилэр. 

Ыһыах аһыллыытын сиэрэ-туома ыытыллыбытын кэннэ «Омоҕой оһуокайа, Эллэй эһиэкэйэ» диэн оһуокай этээччилэр күрэхтэрэ саҕаланна.  I миэстэни кылыһахтаах чуор куоластаах аҕа саастаах этээччи Мая Иванова, II-һи норуот тылынан уус-уран айымньытын үүнэр көлүөнэ ыччакка уһуйааччы, Үөрэх туйгуна Айталина Заборовская, III-һү оскуола оҕолоруттан кэскиллээх этээччи Валя Бурцева ылла. Оһуокай күрэҕин кэнниттэн баай-талым астаах, үрүҥ илгэ далбардаах сандалы тула олорон түһүлгэнэн асааһын саҕаланна. Оҕолор дьиэлэригэр саламааттан, сылгы иһиттэн саҕалаан бил балык кэтилиэтигэр тиийэ  араас көрүҥнээх аһы астаан аҕалбыттар. Кылаастарынан «Өбүгэ төрүт аһа» диэн ааттаах куонкурус ыытылынна, кыайыылаахтарга хайҕал сурук туттарылынна. Тото-хана аһаан, сайыҥҥы сыралҕан куйаастан сылааны таһааран баран, ыһыах көрүн-нарын көҕүлүттэн тутар араас оонньуулар, күрэхтэр, күөн күрэстэр ыытылыннылар. Ол туһунан күндү ааҕааччыбар, саас-сааһынан кылгастык сэһэргии түһүүм дуу.
«Көрүөххэ кэрэтин, саха талба таҥаһа»
Кэлиҥҥи кэмҥэ саха национальнай таҥаһа ойуу-дьарҕаа оһуорун-мандарын,  өбүгэ саҕаттан илдьэ кэлбит тус истиилин ыһыктан, атын омук култууратын иҥэринэн эрэр дуу диэн киһи ытырыктата саныыра. Ол эрэн аҕыйах ахсааннаах омуктар олохторун укулаатын оҥосторугар тирэх буолбут 90-с сыллардааҕы национальнай копцепция үтүөтүнэн сахалыы тыын уһуктан, тиллэн, төрүт култуурабытыгар болҕомто ууруллубута. Үөрдэрэ диэн: саха таҥаһын күрэҕэ ыһыахха эрэ буолбакка, атын да хабааннаах күрэхтэһиилэргэ хото ыытыллар буолбута. Бу да ыһыах ол үтүө үгэстэн туора турбакка, саха норуотун айар үгэстэрин сайыннарар, национальнай   таҥаһы таҥныыны үйэтитэр сыаллаах «Саха талба таҥаһа» диэн күрэҕи тэрийдэ. Күрэххэ сааһыттан тутулуга суох ким баҕалаах кытынна. Ол уопсай көрдөрүүтэ, мин санаабар, балайда таһаарыылаах буолла. 30-тан тахса араас быһыылаах-таһаалаах, оһуордаах-мандардаах сахалыы таҥас көрөөччү дьүүлүгэр таҕыста. «Дьиэ кэргэн бөлөҕүн сахалыы таҥаһа» анал ааты Айыына Иванова ийэтинээн Саргылаана Христофоровалыын ыллылар. «Кыыс оҕо толору таҥаһа» аакка кырачаан кыттааччы Нарыйа Юмшанова, онтон «Уол оҕо толору таҥаһыгар» Сеня, Данил Чириковтар тигистилэр. «Саамай кырачаан кыттааччы» аатын Ангелина Старостина быраатынаан Айаал Гермогеновтыын ылла.  «Оригинальнай таҥас» анал ааты Изомир, Назар Потаповтар сүктүлэр. Итиэннэ бу күрэххэ кыттыбыт бары кыттааччыдарга туоһу сурук бэрилиннэ. Оскуола оҕолоро бэйэлэрин баҕаларынан сахалыы таҥас тиктэллэрин бэлиэтии көрдүм уонна сахалыы таҥас ураты «тыынын» ыһыкта илик, онон инникилээх, сайдар кэскиллээх эбит диэн испэр сэмээр үөрэ санаатым. 
«Байды Уоланнара» илин-кэлин түһүстүлэр  
Ыһыах күрэхтэһиилэриттэн биир бастыҥнарынан «Байды Уолана» күөн күрэс буолла. Ханнык баҕарар ыһыахха норуот инники эрэлэ, бигэ тирэҕэ, энчирээбэт эркинэ уол оҕо күүһүн-уоҕун холонон илин-кэлин түсүһэр. Ити – үйэлэргэ олохсуйан хаалбыт үтүө үгэс. 14-тэн 17 саастарыгар диэри саастаах уоланнар кыахтарын тургутан көрөөрү эриирдээх түһүмэхтэргэ күөн көрүстүлэр. «Тутум эргиир», «Хапсаҕай», «Кууллаах кумаҕы көтөҕүү», «Кыыһы эккирэтии», «Халбас хара», «Үс төгүл үс», «Өһөс торбос» түһүмэхтэр хайа уолан ордук күүстээҕин, эт-хаан өттүнэн сайдыылааҕын, кыайыыга дьулуурдааҕын чинчилээтилэр. 8 уол кыттыбытыттан Егор Неустроев барыларыттан чорбойон, тэҥнээҕин булбата. Киниэхэ бочуоттаах маҥнайгы миэстэни биэрэн туран, маһы таҥастыыр «Блоха» станогу бэлэхтээтилэр. II миэстэни Мичил Новгородов ылан, «Лобзигынан» наҕараадаланна. III миэстэ Ян Ивановка тиксэн, бинокль хаһаайынынан буолла. Бу уолаттар «Байды уолана» диэн киһи киэн тутта ааттыыр бөҕөстөрө буола улаатан, үүнэн тахсыахтара диэн эрэнэбит.  
Оһуор-битии үктэллээх «сайылыгым кыргыттара»
Эмдэй-сэмдэй 1-8 кылаас кыргыттара «Сайылык кыргыттара» күрэххэ үс хамаандаҕа арахсан, күрэстэстилэр. Кыргыттар ыллаатылар-туойдулар, үҥкүүлээн да битийдилэр. Сайылык кыргыттарын оруолун толорон, суорат ытыйдылар, ынаҕы сыһыыттан сылгылаатылар, түптэ оҥордулар, өбүгэ оонньууларын оонньоотулар, уран тарбахтарынан чинчилээтилэр. Кыргыттар сирэйдиин-харахтыын туран, санаалыын өрө көтөҕүллэн, олус астынан оонньоотулар, кыайыыга дьулуурдаахтарын көрдөрдүлэр. Сүүрүүлээх-көтүүлээх, үөрүү үктэллээх күрэх түмүгүнэн начаалынай кылаас учуутала О.Н.Потапова салайааччылаах хамаанда кыайыы өрөгөйүн биллэ. 

«Сайылык ырыатын» дорҕооно ыраахха дьиэрэйдэ

«Сайылык ырыалара» күрэҕи көрө олорон, урукку ырыалар тыллара-өстөрө, матыыптара ордук истиҥ эбит диэн өссө төгүл итэҕэйэ санаатым. Наҕыл матыыптаах ырыа күҥҥэ көрүлүүр көмүс дорҕооно айылҕа сипсиэригэр холбоһон, сүрэххэ ураты истиҥник сайан киирдэ. Норуот ырыаларын күҥҥэ көрүлэппит ийэлэр, эбээлэр кылаастарынан арахсан, сэттэ ансаамбылы туруордулар. Ийэлэрбит, эбээлэрбит эдэр эмньик саастарын ахтан-санаан, сайылыктарын ахтылҕанын таһаардылар. күрэх түмүгүнэн «Гран-При» үрдүк аатын 2 кылаас төрөппүттэрэ ылан үөрдүлэр-көттүлэр. 1 миэстэ 1 кылаас, 2-с – 3 кылаас, 3-с – 5 кылаас төрөппүттэригэр тигистэ.   

 «Ини-биилэр», өрүү инники күөҥҥэ сылдьыҥ!  
Оҕо бэйэни сайыннарар сатабылын тэрийэр, айар дьоҕурун көҕүлүүр «Ини-биилэр» күрэххэ сааһыттан тутулуга суох убайдыы-бырааттыы уолаттар кытыннылар. Уолаттар өркөн өйдөрүнэн эрэ буолбакка, эт-хаан өттүнэн эмиэ куоталастылар. Саха уолун сиэринэн сыал да ыттылар, саҕаһа да тыырдылар. 4 убайдыы бырааттыы кыттыбыттыттан инники күөҥҥэ Антон, Ян Слепцовтар таҕыстылар, кинилэртэн аҕыйах баалынан арытыаллаах Назар, Изомир Потаповтар иккис миэстэни ыллылар. Үһүскэ Сеня, Данил Чириковтар тигистилэр. Онон, талааннаах убайдыы-бырааттыы уолаттар -  «Ини-биилэр» өрүү инники күөҥҥэ сылдьыҥ!   
«Күүстээхтэн күүстээхтэр» күрэх уолаттары түмэ тарта
«Күүстээхтэн күүстээхтэр» спортивнай күрэххэ мин сөбүлээбитим диэн оскуола уола 100% кэриэтэ бары кытынна. Ол үөрэнээччи көхтөөҕүн, спортка дьоҕурдааҕын  туоһулуур. Мас тардыһыы, хапсаҕай, талах атынан сүүрдүү, сүүрүү күрэхтэргэ күөн көрсөн, . Бириистээх миэстэҕэ тиксибиттэргэ улуустаҕы Ыччат отделын начальнига Р.Н.Бойко спортивнай кэмитиэттэн 42 кэмпилиэк мэтээли биэрэн, улахан өйөбүл буолла диэн тэрийээччилэр киэн тутта этэллэр. Кырдьык, киһи астына көрөр мэтээллэрэ. Түгэнинэн туһанан, ыһыаҕы салайан ыыппыт оскуола педколлектива олохтоох дьаһалта аҕа баһылыга В.С.Слепцовка, улуустааҕы Ыччат отделын начальнига Р.Н.Бойкоҕа, төрөпүттэргэ – И.Н.Поповка, В.И.Стручковка, В.В.Стручковка, С.С.Рязанскаяҕа, С.П.Потаповаҕа истиҥ махталларын тиэрдэллэр.  
Айана төһө да сылаалааҕын үрдүнэн, бэрт ыһыах буолан ааста. Сонун түһүмэхтэрдээх араас күрэхтэр, куонкурустар оҕо кутун куттулар. Төрөппүттэр, ыалдьыттар Боруулаах кэрэ туонатын биир маанылаах сирин-уотун чээл күөҕүгэр дуоһуйа сынньанан, «күн күлүмүрдүүр өрөгөйө сөҕүөрүйэ мөлтүүтэ, сыралҕан нуһараҥа арыый мөлтүү быһыытыйыыта» дьиэлэригэр тарҕастылар. Оҕолор салгыы хаалан, көрү-нары көҕүлээтилэр, оҕо саас умнуллабат түгэннэрин өйдөрүгэр-санааларыгар иҥэриннилэр. 
Сүүһүнэн, тыһыынчанан да сыллар, үтүмэн үйэлэр аастыннар бу сирэм чээлэй күөх, сүрэҕи абылыыр бу умсулҕаннаах олох кэхтибэтин. Бу кэрэлиин кэккэлэһэргэ, бу умсулҕанныын алтыһарга түгэни тосхойбут оскуола дириэктэрэ З.Н.Божедоноваҕа, учууталларга, бары үлэһиттэргэ уйгу-быйаҥ ыһыаҕын тэрийбиттэригэр махталбытын тиэрдэбит. Хардалаах эрэ үлэ үтүө түмүктээх буолар. Норуот сырдык эрэлэ, саргылаах сарыҥҥыта – оҕолорбут туһа диэн түбүгүрэр учууталларгыт, төрөппүттэргит кыһамньыларын өйдөөн, кэрэлиин кэккэлэһэр, үтүөлүүн үмүөрүһэр дьон буола улаатан, уһуйуллан тахсыҥ диэн кэнчээри ыччакка туһаайан баҕа санаам бастыҥын этэбин! 
Ыһыах түгэниттэн лоскуй бэлиэтээһиннэри оҥордо 

